
ECHAIRUL FAHMY HUSSAINI
chairul@sph.com.sg

DUA hari dari sekarang, dunia 
akan mengetahui siapa bakal me-
mimpin Amerika Syarikat, adikuasa 
dunia yang seharusnya memimpin ja-
gat menangani pandemik Covid-19 
– krisis terburuk sejak selepas Pe-
rang Dunia Kedua – dan kemelese-
tan ekonomi akibatnya.

Kempen  pilihan  raya  presiden  
Amerika – dengan Presiden Donald 
Trump daripada Parti Republikan di-
cabar mantan naib presiden Joe Bi-
den daripada Parti Demokrat – diiku-
ti secara dekat oleh warga dunia, 
yang terpesona melihat dua sosok 
itu menawarkan iltizam dan citra ke-
pimpinan berbeza. 

TRUMP ATAU BIDEN?
Persoalannya, sediakah dunia me-

nerima seorang daripada mereka me-
mimpin mereka?

“Apa yang telah dibuktikan se-
jauh ini ialah Amerika di bawah pen-
tadbiran Trump penuh dengan keti-
daktentuan,” kata Zamil Pelawat Ka-
nan di Sekolah Pentadbiran Awam 
Lee Kuan Yew (LKYSPP) Universiti 
Nasional  Singapura  (NUS),  Encik  
Drew Thompson. 

“Saya fikir kempen Biden mem-
beri kita sedikit bayangan tentang 
apa yang akan dilakukan mereka, te-
tapi selagi anda belum menjawat ja-
watan itu, sebelum proses keputusan 
dibuat atau dapat dilaksana agensi 
(penguatkuasa), amat sukar menjang-
ka apa akan berlaku.

“Tetapi apa yang boleh kita tang-
gapi ialah kedua-dua pemimpin ini 
punya pandangan dunia dan pende-
katan berbeza. Trump punya per-
spektif pengasingan, jadi tidak hai-
ran beliau tidak menyertai Covax, se-
mentara  Biden  pula  saya  jangka  
akan  menyertainya,”  kata  Encik  
Thomson.

Covax program pembekalan vak-
sin Covid-19 antara negara sedunia 
anjuran Pertubuhan Bangsa-Bangsa 
Bersatu (PBB) yang sejauh ini me-
narik 171 negara. Mekanisme global 
ini berusaha membekal dua bilion 
dos menjelang akhir tahun depan.

HARAPAN WARGA DUNIA
Yang lebih ‘menggiurkan’ pilihan 

raya presiden kali ini ialah Amerika 
kini berdepan harapan yang disan-
darkan warga dunia pada rakyatnya 
dalam menentukan pilihan mereka.

Encik Thompson mengingatkan 
bahawa “negara asing tidak berpe-
luang menentukan siapa harus me-
mimpin Amerika. Mereka mungkin 
punya pilihan tetapi terpulang pada 
rakyat Amerika memutuskannya”. 

Sedang kenyataan Encik Thomp-
son itu memang dijangka, satu tang-
gapan umum sukar ditolak – Ameri-
ka kini mengalami defisit pengaruh 
atau kelunturan kuasa, terutama da-
lam konteks kebangkitan dan kedu-
dukan China sekarang.

“Yang tidak boleh disangkal ialah 
pengaruh China semakin meningkat 
dan pentadbiran Trump sedar Ameri-
ka tidak lagi berada dalam kedudu-
kan terkedepan dalam kepimpinan 
dunia,” kata Encik Thompson.

Beliau menyatakan demikian di 
sesi wacana Pandangan Asia Terha-
dap Pilihan Raya Amerika Syarikat 
anjuran LKYSPP pada 27 Oktober.

KEBANGKITAN CHINA DAN 
PENGARUH DI ASIA PASIFIK

Pertikaian memanjang Amerika-
-China merangkumi isu penularan 
Covid-19, kecurian hak intelektual 
teknologi  dan  hak  asasi  manusia  
menjejas teruk hubungan dua hala.

Kedua-dua kuasa besar ini berusa-
ha meraih pengaruh dan kuasa di 
Asia Pasifik, yang Amerika mahu na-
makan ‘Indo-Pasifik’.

Sedang Amerika mendamba ke-

bebasan dan keterbukaan secara ‘de-
mokrasi terpimpin’, China di bawah 
kepimpinan Encik Xi Jinping meng-
inginkan ‘kuasa dan pengaruh ter-
pimpin’, baik dalam soal perunda-
ngan dan aturan kerjasama mahu-
pun jalinan kesepakatan dalam pen-
tadbiran institusi dan perhubungan 
antarabangsa.

Hakikatnya, pengaruh Amerika 
di Timur Laut Asia benar-benar digu-
gat China. 

Sepanjang tempoh  pentadbiran 
Encik  Trump,  Amerika  berdepan  
konflik jauh lebih serius di rantau itu 
dalam usahanya menangani pertikai-
an Taiwan-China dan Hong Kong--
China; pertikaian zon ekonomi eks-
klusif (EEZ) di Laut China Timur 
yang menjejas hubungan China-Je-
pun-Korea Selatan; konflik di Seme-
nanjung Korea antara Korea Utara 
dan Korea Selatan, yang juga menje-
jas Jepun dan China.

Sejauh ini, baik Encik Trump ma-
hupun Encik Biden, yang sering me-
laungkan azam “mahu bertindak te-
gas ke atas China”, belum berupaya 
mengetengahkan huraian tuntas ba-
gi setiap permasalahan itu.

Dalam soal ekonomi, Amerika di 
bawah pentadbiran Encik Trump ber-
depan pertikaian perdagangan sengit 
dengan China hingga meningkatkan 
ketegangan dua hala.

Sepanjang kempen pilihan raya, 
Encik Trump sering mendakwa En-
cik Biden akan berlembut kepada 
China, namun ini disangkal Encik Bi-
den, yang memberi jaminan akan 
mendapatkan  pandangan  sekutu  
Amerika sebelum memutuskan soal 
depan tariff Amerika ke atas China.

Encik Biden juga  dilihat  sedia  
membincangkan semula penyertaan 
Amerika dalam Perjanjian Menyelu-
ruh dan Progresif bagi Kerjasama 
Rentas Pasifik (CPTPP) bagi mera-
patkan  lagi  hubungan  Amerika-
Asia.

Rakan Niaga yang juga Ketua fir-
ma konsultasi Control Risks, Cik An-
gela Mancini, berpendapat orang di 
sekeliling Encik Biden “berasa ada-
lah baik menjalin hubungan ekono-
mi dan bukan hanya ketenteraan di 
Asia”, yang boleh dilihat semasa pen-
tadbiran Encik Trump. 

“Tetapi cabarannya sekarang ia-
lah sayap kiri Parti Demokrat akan 
menolak langkah ini selagi tidak ada 
pelaburan dibuat ke atas pekerja dan 
syarikat pengeluaran Amerika. 

“Jadi saya rasa kecondongannya 
ada tetapi ia sukar dilaksana. Mung-
kin satu bentuk kerjasama lebih ring-
kas dapat diadakan dengan bebera-
pa negara CPTPP, umpamanya da-
lam  soal  perubatan  atau  iklim,”  
ujarnya di sesi wacana itu.

CPTPP, atau TPP-11, ialah per-
janjian  kerjasama yang  dimeterai  
Australia, Brunei, Canada, Chile, Je-
pun, Malaysia, Mexico, New Zea-
land, Peru, Singapura dan Vietnam 
bagi mengurangkan tarif di negara 
anggota, yang secara keseluruhan-
nya  merangkumi  pasaran  hampir  
500 juta penduduk dan membentuk 
13.5 peratus Hasil Dalam Negeri Ka-
sar  (GDP)  global,  iaitu  sebanyak 
AS$10 trilion (S$13 trilion).

PENGARUH AMERIKA 
DI ASIA TENGGARA 

Dalam konteks  hubungan  dan  
pengaruh Amerika di Asia Tenggara 
dalam berdepan kebangkitan China, 
isu tuntutan Laut China Selatan, mi-
salnya, dijangka tidak akan berubah 
mendadak – biarpun Amerika meno-
lak semua tuntutan hak China di laut 
itu dengan menganggapnya sebagai 
menyalahi undang-undang.

Bagaimanapun, sama ada Encik 
Trump atau Encik Biden menang, isu 
Laut China Selatan dijangka kekal 
kerana Amerika bukan negara yang 
menuntut hak, jadi ia tidak punya 
tuntutan bersaing dengan China. 

Kepentingan Amerika benar-be-
nar bersandar pada keupayaan me-
rentas Laut China Selatan dengan be-
bas, selain menjaga kepentingan ang-
gota Asean dalam soal tuntutan wila-
yah itu. 

Perebutan wilayah di Laut China 
Selatan melibatkan tuntutan pulau 
dan wilayah kelautan oleh Brunei, In-
donesia, Taiwan, Malaysia, Filipina, 
Vietnam dan China, menuntut kira-
kira 80 peratus bahagian laut itu me-
nerusi dasar sembilan garis terputus-
putus yang dilakar Beijing di kawa-
san kaya sumber asli itu.

Bagi  mengurangkan  pengaruh  
China juga, Amerika menawarkan 
pelbagai bantuan – daripada mena-
ngani kemarau hingga Covid-19 – ke-
pada lima negara Asean: Kemboja, 
Laos, Myanmar, Thailand dan Viet-
nam, menerusi Kerjasama Mekong-
Amerika Syarikat.

Ini selain menjalin kerjasama ke-
tenteraan dengan negara Asean dan 
mengadakan pangkalan tentera laut 
di Singapura.

RUMUSAN
Apapun yang diperkata tentang 

kebangkitan China, pengaruh Ameri-
ka di Asia Pasifik, dan kehadirannya 
di Asia Tenggara, soal menangani 
Covid-19  dijangka  menjadi  asas  
yang menentukan jaya gagal calon 
pilihan raya presiden Amerika ini.

Ini  kerana,  menurut  penelitian  
penulis, ia sudah begitu dipolitikkan 
sejak enam bulan lalu – ditambah pu-
la sikap sambil lewa presiden ke-45 
dalam menanganinya.

Memburukkan lagi  kedudukan-
nya, Encik Trump akui pentadbiran-
nya tidak dapat mengetengahkan pa-
kej bantuan $2 trilion ($2.73 trilion) 
Covid-19 sebelum pilihan raya 3 No-
vember, sebagaimana yang dijanji. 
Ini lebih menekan kesengsaraan rak-
yat dalam mengharungi petaka ini.

Meneliti  keadaan ini,  kelihatan 
Encik Biden punya kelebihan.

“Saya di sini mahu memberitahu 
anda: Kita boleh dan kita akan ka-
wal virus ini. Jika anda memberi 
penghormatan kepada saya untuk 
berkhidmat sebagai presiden anda... 
kami akan bertindak... pada hari per-
tama saya menjadi presiden untuk 
memastikan Covid dikawal,” ujar be-
liau.

Tetapi, apakah rakyat Amerika 
lebih bersedia mengekalkan Encik 
Trump sebagai presiden?

Tunggu dan lihat.

Covid-19 penentu Trump atau Biden?

RENCANA

PILIHAN RAYA PRESIDEN AMERIKA 

TRUMP lwn BIDEN
Pada 3 November ini, pengundi di Amerika akan menentukan sama ada calon Republikan 

Encik Donald Trump boleh terus kekal di Rumah Putih bagi empat tahun akan datang. Pencabarnya 
ialah calon Demokrat Encik Joe Biden, yang dikenali sebagai naib presiden kepada Barack Obama.

PANDUAN MUDAH PILIHAN RAYA PRESIDEN AMERIKA

Dua parti, dua calon
Parti Republikan ialah parti politik konservatif 
dan calon mereka kali ini ialah Presiden 
Donald Trump. 
 Parti Demokrat ialah parti politik liberal dan 
calon mereka Encik Joe Biden.
 Kededua calon berusia 70-an tahun. Encik 
Trump berusia 74 tahun jika dipilih bagi penggal 
kedua dan Encik Biden, pada usia 78 tahun 
boleh menjadi presiden penggal pertama tertua 
dalam sejarah.

Mengapa Pilihan Raya 
Presiden Amerika penting?
Presiden Amerika boleh 
mempengaruhi kehidupan jutaan 
orang di serata dunia. Justeru 
kesudahan pilihan raya ini penting 
bagi semua pihak.

Adakah pilihan raya ini untuk 
memilih presiden sahaja?
Tidak. Meskipun perhatian tertumpu 
kepada Encik Trump dan Encik 
Biden, pengundi juga memilih 
anggota Kongres yang baru. 
 Parti Demokrat kini menguasai 
Dewan Perwakilan dan ia berharap 
dapat mengekalkan kuasa, 
sementara merampas kuasa dari 
parti Republikan dalam Senat. 
 Jika Dewan Perwakilan dan Senat 
dikuasai parti tunggal, parti itu boleh 
mengadang rancangan presiden 
(terutama jika presiden itu bukan 
dari parti tersebut)
 Semua 435 kerusi 

di Dewan Perwakilan 
dipertandingkan, 
bersama 33 
kerusi Senat.

Bilangan undi badan perwakilan yang 
diperuntuk bagi setiap negeri

Calon yang dapat 
paling banyak undi 
akan menang? (Tidak 
semudah itu)
Kededua calon bersaing 

untuk memenangi undi ‘electoral college’ 
atau badan perwakilan pemilih.
 Setiap negeri diperuntuk bilangan undi 
badan perwakilan pemilih tertentu 
berdasarkan bilangan penduduknya. Ada 
538 undi semuanya dan calon yang 
mendapat sekurang-kurangnya 270 undi ini 
memenangi pilihan raya.
 Semua negeri kecuali dua, mempunyai 
peraturan yang memberikan calon 
dengan jumlah undi tertinggi kesemua 
undi badan perwakilan pemilih.
Ini bermakna undi di negeri tertentu 
lebih berpengaruh dan negeri-negeri 
ini digelar ‘negeri medan pertempuran’.
 Ini juga bermakna calon yang 
memenangi paling banyak undi di 
peringkat nasional - seperti Cik Hillary 
Clinton pada 2016 - tidak semestinya 
menjadi presiden jika beliau tidak 
mendapat sekurang-kurangnya 
270 undi badan perwakilan pemilih.

Bila keputusan?
Tempoh beberapa hari diperlukan untuk 
menghitung setiap undi, tetapi biasanya, 
pemenang pilihan raya ini adalah jelas pada hari 
selanjutnya.
 Pada 2016, Encik Trump memberikan ucapan 
kemenangan sekitar 3 pagi di New York.
Namun keadaan mungkin berbeza tahun ini, 
kerana pegawai pilihan raya berkata bilangan 

undi lebih banyak yang dijangka dihantar 
melalui pos akan melengahkan proses 
menghitung undi. 

Kali terakhir keputusan pilihan raya 
presiden tidak diketahui selang 
beberapa jam adalah pada 2000, 
apabila Mahkamah Agung 
membuat keputusan selang 
sebulan Hari Mengundi.

Trump Biden125* 216*

270 undi badan perwakilan untuk menang 
*Berdasarkan tinjauan nasional sehingga 30 Oktober

SIAPA JADI PILIHAN?: Calon Parti Demokrat, Encik Joe Biden (kiri) dan calon Parti Republikan, Encik Donald Trump, hadapi 
saingan sengit. – Foto: REUTERS

Pelbagai isu dihadapi Amerika, namun 
pandemik itu begitu dipolitikkan hingga 

dijangka jadi asas jaya gagal calon

